
Айтыс — ауыз əдебиетінде 
ежелден қалыптасқан поэзиялық 
жанр, топ алдында қолма-қол 
суырып салып айтылатын сөз 
сайысы, жыр жарысы. 



Айтыс — синкреттік жанр, ол тұрмыс-салт 
жырларынан бастау алып, келе-келе ақындар 
айтысына ұласқан. Айтыста осыған орай лирикалық, 
эпикалық, драмалық сипаттар мол ұшырасады. Сол 
арқылы бұл жанр ауыз əдебиетінің өзге түрлерімен 
қанаттаса дамып, бір-біріне елеулі əсер-ықпал жасап 
отырған. Батыр жəне лиро-эпос жырларына да əсерін 
тигізіп, өзі де арнасы кең мол салаға айналған. 





Айтыс — Дəстүр 
Айтыс — əдебиет жанры болғанымен ертеден 
қалыптасқан халықтық дəстүрдің үлкен түрі. Ойын, той, 
ас, қыз ұзату, келін түсіру сияқты қазақ тойлары жүйрік 
ат, білекті палуандармен бірге айтыс ақындары да 
қатысып, олар айтыс арқылы той қызығы мен мəртебесін 
көтере түскен. Əрине мұндай жерде айтыстардың өз 
мақсаты, талабы, шарты бар. Көшпелі елдің қызық-
қуанышын бөлісіп келген айтыс халқымыздың сан алуан 
ойын-той, əр түрлі дəстүрлі думандарда қуана 
қызықтайтын театры іспеттес болған. Жұрт көпшілік 
алдында сөз сайысына түскен екі ақынның жеңіске жету 
жолындағы тапқырлықтары мен алғырлықтарына куə 
болып, солардың біреуінің намысын жыртып, тілеуін 
тілейтін жанкүйеріне айналады. Бұған айтыстың 
сауықшылдық, эстетикалық лəззат беретін сипаттары да 
айтарлықтай қызмет атқарады. 





Айтыстың дəстүрлі өнерге айналуына көшпелі өмір 
салты тікелей əсер еткені байқалады. Көшпелі елде 
шілдехана, ойын-тойға ерекше мəн беріліп, қонақ 
кəдеден бастап, кішігірім ауыл айтыстары да өтіп 
отырған. Бұлар ертеңгі көрнекті айтысқа бастайтын 
дайындық тəрізді бүкілхалықтық сипат алған. 
Арқалы айтыс ақындары бірін-бірі іздеп келіп 
айтысатын дəстүрге жалғасты. Бір де бір үлкен 
жиын, ас-той ақындар айтысынсыз өтпейтін болды. 
Бұл дəстүр айтыстың сан алуан мазмұнды, мол 
ауқымды жанрға ұласуына қолайлы жағдай жасады. 





Айтыс ақындары 
Қазақ қоғамында ақынның ақын болып танылуы да 
тек айтыс арқылы жүзеге асқан. Көбіне-көп айтыста 
жеңілген ақын өткен айтысты ел арасына таратуға 
міндетті саналған. Сөйтіп, бір-біріне логикалық ой-
жүйемен терең жымдасқан екі ақынның өлеңдері 
біртұтас дүниеге, қисса, дастан секілді желілі 
шығармаға айналған. Айтыс ақындарының 
ұғымында өлең белгілі бір кісіге қонатын өнер 
саналған. Кемпірбай, Базар, Бұдабай, Бақтыбай, 
Сүйінбай, Жамбыл тəрізді ақындар өлеңнің “киесі 
бар, иесі бар” деп білген. Мысалы, Бұдабай, 
Бақтыбай, Жанақ ақындар түсінде бір ақсақалды 
əулиенің “өлең аласың ба, көген аласың ба?” деген 
таңдатуынан соң, өздерінің өлеңді қалағандарын 
айтады. 



Өнер жарысы 
Айтыс – ақынның талантын шыңдайтын үлкен өнер 
жарысы. Өткен ғасырда Жанақ, Сабырбай, Шөже, 
Сүйінбай сияқты ғажайып айтыс ақындары болған. 
Бұл үлкен дəстүрді қазір Əсия, Əселхан, Қонысбай, 
Баянғали, Əлфия, Абаш, Мұхамеджан сияқты айтыс 
ақындары жалғастырып келе жатыр. 





Жанры 
Айтыстың алғашқы бұлақ көзі тұрмыс-салт жырларындағы 
“Жар-жар” мен “Бəдік” жырларынан басталған. Кейін қыз 
бен жігіт айтысына да (қайым өлең) ұласқан. Келелі 
ақындар айтысы — екі дай жұрттың ортасында бетпе-бет 
отырып, қолма-қол шығарылып айтылады. Қазақ 
айтыстары жанрлық сипаты жағынан түре айтыс, сүре 
айтыс болып екіге бөлінеді. Алғашқысына бір-бір ауыз 
өлеңмен қайырылатын айтыстар жатса (“Жар-жар”, 
“Бəдік”), кейінгісіне келелі, кесек ақындар айтысы енеді 
(“Ақсұлу мен Кеншімбай”, “Əсет пен Ырысжан”, 
“Сүйінбай мен Қатаған”, “Жамбыл мен Құлмамбет”, 
“Молда Мұса мен Манат қыз”, “Кемпірбай мен Шөже”, 
“Орынбай мен Тоғжан”, “Біржан мен Сара” тағы басқа). 
Айтыс мазмұндық сипатына қарай, əдет-ғұрып айтысы 
жəне ақындар айтысына жүйеленеді. Соңғысы тақырып 
аясына қарай жұмбақ айтыс, мадақ айтыс, тағы басқа 
болып жіктеледі. 



Маңызы 
Айтыстың негізгі салмағы да, түйіні де өмір шындығы. Бетпе-
бет келген екі ақын да сол орайда жеңудің сан алуан жолдарын, 
амал-тəсілдерін қарастырады. Ə дегеннен амандасу, ел 
жағдайын сұраудың өзінде айтыс боларлық түйін, сын тағарлық 
мəселелер іздестіріледі. Қарсыластардың қай-қайсысы да негізгі 
уəж, аталы ойларын бірден жайып салмай, аңысын аңдап, 
құрылған тор, айлалы қақпанға түсіруді көздейді. Оның алдын 
орап, матап, шырмап, қисынды да уəжді сөзбен тоспақ болады. 
Машығы мол, айла-тəсілі көп, аталы сөзді орнымен қолдана 
білген ақын ғана мəрелі жеңіске жетеді. Суырып салма өлеңге 
ысылған, ағыл-тегіл жыр иесі айтыста сөз таппағаннан 
жеңілмейді, аталы сөзден, жүйелі ойдан, бұлтартпас шындықтан 
тосылады. Мұны қанша өкінішті болса да жұрт алдында ашық 
мойындауға, кейінгі жырлау кезінде жасырмай айтуға мəжбүр 
болған. Бұл шыншылдық ойды “Аталы сөзге арсыз жауап 
қайырады” деген мəтелімен айтыстың əділ қазысы болған халық 
өзі түйіндеп отырған. 


